KAMTARGA - KAMOL, MANMANGA - ZAVOL
Bizning odobimizga ko‘rk qo‘shadigan fazilatlardan biri kamtarlik hisoblanadi. Bu fazilat atrofdagilarning dilini ravshan qiladi, kamtarin insonga hurmat va ehtirom ham o‘zgacha bo‘ladi. Afsuski, oramizda bu fazilatga befarq qaraydigan, o‘zini boshqalardan ustun qo‘yish payida yuradigan bolalar ham uchrab turadi. Xolbuki, bunaqa bolalarning aksariyati o‘zida yo‘q bo'lgan xislatlarni zo‘rma-zo‘rakilik bilan namoyish qilishga urinadilar. Deylik, haqiqiy bilimdon bola o‘zini ko‘z-ko‘z qilib chiranmaydi, boshqalaming ustidan kulmaydi. Aksincha, u do‘stlarining ham o‘ziga yetib olishini, butun sinf uning bilimidan bahramand bo'lishini istaydi. Bunday bolalar kimnidir qoyil qoldirish, maqtoviga erishish uchun o‘qimaydilar. Ular uchun bilimli bomish, kitob o‘qib, o‘zini ma’nan boyitish ichki bir ehtiyoj sanaladi.
Demak, kamtarin odam atrofdagilardan o‘ziga nisbatan munosabatda ortiqcha izzat – ikrom, alohida ehtirom talab qilmaydi, izzattalab bo‘lmaydi, muvafaqqiyatlaridan kibr-u havoga berilib, maqtanchoqlik qilmaydi.
Xalqimiz hamisha kamtarlikni ulug‘lab, bu xislatni asrab kelgan.
BIRINI KESSANG, O‘NNI EK
Alisher Navoiy Astrobod viloyatida hokimlik qilgan kezlarida shahar tashqarisidagi baland bir tepalikda osmon bilan o‘pishgan keksa bir terak bor ekan.
Alisher Navoiy kechqurunlari o‘ziga yaqin mulozimlari bilan shu terak tagiga kelarkan. Ulug‘ shoir terakning mayin shabadada shivirlab kuylashini tinglashni xush ko'rarkan. Terak go‘yo mungli qo‘shiqni kuyga solgan sozandadek, bir maromda tebranib shivirlar ekan. Bahor kimlarining birida, Alisher Navoiy har galgidek, o‘z mulozimlari bilan birga g‘azalxon terakni qumsab, shahar tashqarisiga chiqibdi. Borib ko‘rsaki, g‘azalxon terakni kimdir “o‘ldirib” ketibdi. Alisher Navoiy xo‘rsinib “qotil” ni tezda topib kelishni buyuribdi.
Mulozimlar tezda aft- angori sovuq, barzangiday bir kishini ot oldiga solib, haydab kelibdilar. Alisher Navoiy qattiq g‘azablanibdi: “Ey qotil, nega shunday azim terakni nobud qilding, yo bu bilan mendan o‘ch olmoqchi bo'ldingmi?”- debdi. Keyin mulozimlariga: “Bu yaramasni qirq darra uringlar”, - deb buyuribdi-da, har darra urganda “birga o‘n” degan hikmatni takrorlab turishni ham tayinlabdi.
 BIZ - BUYUK MA’NAVIYAT EGASIMIZ
lnson moddiy va ma’naviy ehtiyojlar bilan tirik. Uning vujudi moddiy olam qonuniyatlari bilan yashasa, qalbi va ongi, shuuri ma’naviy olam qonuniyatlari bilan nafas oladi. Masalan, ovqat yeyish, badan tarbiyasi bilan shug‘ullanish – moddiy olam qonuniyatlariga bo‘ysunish alomatidir. O‘ylash, fikrlash, ishonish, zavqlanish, go‘zallikni sevish – bularning barchasi ma’naviy olam qonuniyatlaridan dalolatdir. Mukammal inson bo’lish uchun ham moddiy, ham ma’naviy olam qonuniyatlari asosida yashash lozim bo‘ladi. Buning uchun odam o‘zidagi moddiy va ma’naviy ehtiyoj hamda mayllarni boshqara olishi zarur.
Demak, inson hayotining mohiyatini tashkil etadigan moddiy va ma’naviy ehtiyojlarni bir-biridan ustun qo‘yib bo'lmaydi. Qayerdaki moddiy intilishlar kuchayib ketsa, odamlar ma’naviy qiyofasini yo‘qota boshlaydi, ular o‘rtasida o‘zaro hurmat, go‘zallikni qadrlash, haqiqatga ishonch kabi fazilatlar yo‘qoladi. Aksincha, faqat ma’naviy intilishlar bilan ham yashab bo‘lmaydi. Chunki, bunday hayot odamlarnnig moddiy taraqqiyotdan orqada qolib ketishiga, maktab, kutubxona, teatr, muzey kabi ilm -ma’rifat maskanlari qurishga mablag’ topolmay oxir-oqibatda ruhiy jihatdan qashshoq bo‘lib qolishga olib keladi.
